
Annotatsiya 

Mazkur tadqiqot ishida Farg’ona vodiysida o’suvchi rovoch bargi va jusay o’simligining er ustki 

qismi hamda ularning kompozitsion arlashmasi asosida tayyorlangan yangi oziq-ovqat qo’shilmasi (OOQ) 

- «As rheum» tarkibidagi suvda eruvchi vitaminlarni miqdorini yuqori samarali suyuqlik xromatografiya 

(HPLC) metodida aniqlash natijalari keltirilgan. Analiz namunalarda B12 vitaminidan tashqari barcha B 

guruhi vitaminlari va C vitaminining mavjudligini ko`rsatdi. “As rheum” OOQda vitaminlar miqdorlari 

rovosh va jusay o`simliklariga nisbatan bir me’yorga kelganligi aniqlandi. “As rheum” OOQ tarkibidagi  

B2, B6 va B9 vitaminlarining  kunlik ehtiyojdan 1,95 barobardan 5,08 martagacha kattaligi uni shu 

vitaminlar tanqisligi bilan bog`liq kasalliklarni xalq tabobati usulida davolashda samarali vosita sifatida 

qo`llanilishi mumkinligini ko`rsatadi. 

Kirish. Vitaminlar — organizmda sintezlanmaydigan yoki juda kam sintezlanadigan, lekin hayotiy 

jarayonlar uchun zarur bo‘lgan moddalardir. Ular energiya manbai emas, ammo moddalar almashinuvi, 

fermentlar faoliyati, immunitet, to‘qimalarning o‘sishi va tiklanishi kabi jarayonlarda faol qatnashadi. 

Suvda eruvchan vitaminlarga B guruhi vitaminlari (B1, B2, B3, B5, B6, B7, B9, B12) va C vitamini kiradi [1]. 

Bu vitaminlar tanada katta miqdorda saqlanmaydi, shuning uchun ularni muntazam ravishda oziq-ovqat 

orqali olish zarur [2, 3]. Ko‘plab klinik tekshiruvlarda B guruhi vitaminlari yetishmovchiligi anemiya, 

nevrologik buzilishlar, charchoq, metabolik sindrom bilan bog‘liq muammolarga olib kelishi qayd etilgan 

[4, 2]. C vitaminining immun javobni kuchaytirishi, antioksidant ta’siri va temir so‘rilishini yaxshilashi 

tasdiqlangan [5].  
Bizning avvalgi tadqiqotlarimizda [6, 7, 8] biologik faol moddalari me’yorlashtirilgan yangi 

funktsional oziq-ovqat qo`shilma (OOQ)si ishlab chiqish maqsadida rovoch bargi va jusay o‘simligining 

er ustki qismi kompositsion aralashmasi asosida “As rheum” shifobaxsh OOQ yaratilgan. Mazkur 

maqolada shu o`simliklar qismlari va “As rheum” OOQsi tarkibidagi suvda eruvchan vitaminlarni 

miqdorini yuqori samarali suyuqlik xromatografiya (HPLC) metodini qo`llab aniqlash natijalari hamda 

tahlili keltirilgan. 

Materiallar va usullar 

Foydalangan reaktiv va jihozlar. Standart moddalar sifatida “BLDPharm” kompaniyasi [9]  B1, B2, 

B3, B6, PP vitaminlari, “Rhydburg Pharmaceuticals” kompaniyasi B12 vitamini, “Carl Roth GmbH” 

kompaniyasi [10] C vitamini va “DSM Nutritional Products GmbX” kompaniyasi [11] B9 vitamini 

qo‘llanildi. Xromatografik aniqlashlarda, shuningdek HPLC darajadagi ultra toza suv, asetonitril hamda 

kimyoviy toza sirka kislota, xlorid kislota va natriy gidroksid reaktivlaridan foydalanildi.  

Standart eritmalarni tayyorlash. Konsentratsiyasi100 mg/l bo’lgan vitamin C (CAS 50-81-7), 

vitamin B1 (CAS 59-43-8), vitamin B6 (CAS 58-56-0), vitamin B3 (CAS 59-67-6), vitamin B12 (CAS 68–

19–9) va vitamin PP (CAS 98-92-0) eritmalarini tayyorlash uchun har bir standart moddaning 5 mg miqdori 

alohida o’lchov kolbasiga solinib 0,1 M HCl suvli eritmasida hajm 50 ml bo’lguncha qoshib eritildi. 

Vitamin B2 (CAS 83-88-5) va vitamin B9 (CAS 59-30-3) standart eritmalari aynan shunday 0,025% natriy 

gidroksidning suvli eritmasida eritib tayyorlandi. So‘ngra tayyorlangan B guruhi vitaminlari va PP vitamini 

eritmalaridan 200 mkl dan olib aralashtirildi. Natijada har bir vitaminning konsentratsiyasi 14,286 mg/l 

bo’lgan bosh standart eritma hosil bo’ldi. Bu eritmani suyiltirish yo’li bilan 7,143; 3,571 va 1,786 mg/l 

konsentratsiyali standart eritmalar tayyorlandi. Shu tarzda C vitaminning 0,1 M HCl dagi 286,0; 143,0; 

71,5; 57,2 mg/l konsentratsiyali standart eritmalari alohida tayyorlandi. Darajalangan grafik tuzishda 0 mg/l 

konsentratsiyali standart sifatida ultra toza suv qo’llanildi.  

Namunalar ekstraktlarini olish va analizga tayyorlash. Suvda eruvchan vitaminlarni ekstraksiya 

qilish uchun dastlab analiz qilinadigan soya joyda tabiiy quritilgan rovoch bargi va jusay o’simligining er 

ustki qismi hamda “As rheum” OOQsi blenderda maydalandi va elakda elanib 0,1 - 0,2 mm o’lchamli 

fraksiyasi namuna sifatida anliz uchun olindi. Namunaning 1,00 g miqdori 50 ml hajmli konussimon 

kolbaga solindi, unga 25 ml 0,1 M HCl eritmasi qo’shilishidan hosil bo’lgan aralashma GT SONIC-D3 

[12] rusumli ultratovushli vannada 60 oC haroratda 20 minut davomida ekstraksiya qilindi. So’ngra 

aralashma sovitildi, o’lchov kolbasiga solinib hajmi suv bilan 25 ml ga yetkazildi. Ekstraktning 1,5 ml 

miqdori “Bibse Mini-7” rusumli sentrifugada 7000 ayl/min tezlikda sentrifugalandi va sentrifugat 0,22 

mkm olchamli shpritsli filtrda filtrlanib xromatograf vialasiga solindi va analiz qilindi.  

Xromatografik analiz. Standart eritmalar va analiz qilinuvchi namunalar tarkibidagi vitaminlarni 

aniqlash uchun LC-40 Nexera Lite [13] yuqori samarali suyuqlik xromatografida amalga oshirildi. 

Natijalarni matematik qayta ishlash LabSolutions ver. 6.92 dasturiy ta’minoti yordamida amalga oshirildi. 

Analiz qilinuvchi namunalardagi moddalarni bir-biridan ajratish Shim pack GIST C18 (150 × 4,6 mm; 5 

mkm, Shimadzu) teskari fazali kolonkasi hamda asetonitril (A) va sirka kislotaning suvdagi 0,25 % li 

eritmasi (B) dan tashkil topgan gradientli harakatchan faza qo'llanildi [14]. In'ektsiya hajmi 10 mkl, oqim 

tezligi 0,6 ml/min va kolonka termostati harorati 40 °C etib belgilandi. Standart aralashmadagi yoki analiz 

qilinuvchi aralashmadagi bir-biridan ajralgan vitaminning analitik signallari (xromatogrammadagi 

cho'qqilar maydoni yuzasi) 265, 291 va 550 nm to'lqin uzunliklarda qayd etildi. Vitamin C ni aniqlash 

uchun 15 daqiqali gradiyent ishlatildi va analitik signal 265 nm to‘lqin uzunlikda o‘lchandi [14].  

Olingan natijalar va ularning muhokamasi 

Tayorlangan standart eritmalar xromatogrammasidagi har bir vitaminga tegishli cho’qqi yuzasining 

uning konsentratsiyaga bog’liqlik darajalangan grafiklari tuzildi, matematik qayta ishlandi va har bir 

vitamin uchun mazkur bog’liqlikning formulasi aniqlanib, aniqlik parametri R2 hisoblandi. Darajalangan 

grafiklarning aniqligini yuqori ekanligi R2 qiymatning 1,000 ga 0,002 dan katta bo`lmagan qiymatda 

yaqinligi bilan tasdiqlandi [14].  

1-jadvalda rovoch bargi, jusay yer ustki qismi va “As rheum” OOQsi tarkibidagi vitaminlarning 

miqdorini xromatografik aniqlash natijalari keltirilgan. 

1-jadval. 

Rovoch bargi, jusay yer ustki qismi va “As rheum” OOQsi tarkibidagi vitaminlarning miqdorini 

xromatografik aniqlash natijalari. 

Vitamin 

Ushlanish vaqti, min 100 g namunadagi miqdor, mg 

Rovoch 

bargi 

Jusay yer 

ustki qismi 

“As 

rheum” 
Rovoch bargi 

Jusay yer 

ustki qismi 

“As 

rheum”  

B1 Tiamin 2,96 3,07 2,95 0,35 0,26 0,34 

B2 Riboflavin 18,90 18,55 18,90 0,99 20,52 3,31 

B3 Nikotin kislota 5,90 6,20 5,22 2,03 0,01 1,50 

PP Niatsin 7,72 7,69 7,68 1,61 2,41 2,52 

B6 Piridoksin 6,58 Aniqlanmadi 6,58 6,35 Aniqlanmadi 4,26 

B9 Folat kislota 17,00 17,00 17,00 1,46 4,92 2,03 

C Askorbin kislota 4,45 4,67 4,46 0,95 0,45 1,29 

B12 Sianokobalamin Aniqlanmadi 

Jadvaldan biz tanlagan xromatografgik sharoitlarda gidrofil vitaminlarning biri biridan yaxshi 

ajralganligini xromatografik ustundqa (kolonkada) ularning ushlanish vaqtlaridagi farqlardan ko`rish 

mumkin. Tadqiqotimizda har uchala namuna ekstraktlarida B12 vitamini aniqlanmadi. Jusay o`simligida B6 

vitamin ham namoyon bo`lmadi.  

1-rasmda rovoch va jusay o`simliklari hamda “As rheum” OOQning 100 g quruq vaznidagi 

vitaminlarning biz aniqlagan miqdorlari taqqoslangan. Ushbu rasmdan jusay ekstraktida B2 va B9 

vitaminlarining miqdorini (mos ravishda 20,52 va 4,92 mg ) kattaligini, rovochda esa, aksincha bu 

vitaminlar oz bo`lib (mos holda 0,99 va 1,46 mg), B6 va B3 vitaminlarining nisbatan ko`proq 

to`planganligini (6,35 va 2,03 mg) ko`rish mumkin. Rovoch va jusay o`simliklarining 3:1 massa nisbatidagi 

kompozitsion aralashma bo`lgan “As rheum” OOQda dastlabki o`simliklardagi miqdori oz bo`lgan 

vitamilar ko`payib (masalan B6 va B3 mos ravishda 4,26 va 1,5 mg), miqdori katta bo`lgan vitaminlar 

miqdori nisbatan ozaygan (B2 va B9 vitaminlari mos holda 3,31 va 2,52 mg).  

 



Journal of Chemistry of Goods and  

Traditional Medicine 

J Chem Good Trad Med, Volume 4, Issue 5, 2025 Traditional Medicine 

32 Journal of Chemistry of Goods and Traditional Medicine, Vol. 4, Iss. 5, 2025 

1-rasm. Rovoch va jusay o`simliklari hamda “As rheum” OOQning 100 g quruq vaznidagi vitaminlarning 

miqdorlari, mg. 

100 g “As rheum” OOQ tarkibidagi suvda eruvchan vitaminlarning 18 yoshdan katta erkaklar uchun 

vitaminlarga bo`lgan kunlik ehtihyoj va  uini qondirish ko`rsatgichlari 2-jadvalda keltirilgan. 

2-jadval.  

100 g “As rheum” OOQ tarkibidagi suvda eruvchan vitaminlarning 18 yoshdan katta erkaklar 

kunlik ehtihyojini qondirish ko`rsatgichlari. 

Vitamin 
“As rheum” OOQ 

tarkibida, mg/100 g 
Kunlik ehtiyoj, mg 

Kunlik ehtiyojga 

nibatan 

B1 0,34 1,2 0,28 

B2 3,31 1,7 1,95 

B3 1,50 20 0,08 

PP 2,52 20 0,13 

B6 4,26 2,0 2,13 

B9 2,03 0,4 5,08 

C 1,29 90 0,014 

Katta yoshli insonlarning 100 g “As rheum” OOQni istemoli orqali gidrofil vitaminlarga bo`lgan 

ehtiyojni qondirish darajasi B1, B3, PP va  C vitaminlari uchun kichik bo`lsa-da, B2, B6 va B9 vitaminlari 

uchun kunlik ehtiyojdan 1,95 barobardan 5,08 martagacha kattaligini 2-jadvaldan ko`rish mumkin. Demak, 

aytish mumkinki, yangi ishlab chiqilgan “As rehum” OOQ B2, B6 va B9 vitaminlari tanqisligi bilan bog`liq 

kasalliklarni xalq tabobati usullda davolashda samarali vosita sifatida qo`llanilishi mumkin. 

Xulosa. Biz tomonimizdan ishlab chiqilgan “As rheum” OOQ va uning tarkibiy qismlari bo`lgan 

rovoch o`simligi bargi va jusay o`simligining yer ustki qismi ekstraktlaridagi  suvda eruvchan vitaminlar 

miqdorini yuqori samarali suyuqlik xromatografiya metodini qo`llab aniqlash tajribalari ularda B12 

vitaminidan tashqari barcha B guruhi vitaminlari va C vitaminining mavjudligini (jusayda B6 topilmadi) 

ko`rsatdi. “As rheum” OOQda vitaminlar miqdorlari rovosh va jusay o`simliklariga nisbatan bir me’yorga 

kelganligi aniqlandi. Yangi “As rheum” OOQ tarkibidagi  B2, B6 va B9 vitaminlarining  kunlik ehtiyojdan 

1,95 barobardan 5,08 martagacha kattaligi uni shu vitaminlar tanqisligi bilan bog`liq kasalliklarni xalq 

tabobati usullda davolashda samarali vosita sifatida qo`llanilishi mumkinligini ko`rsatadi. 

